
Abstrak: Perang gerila lazimnya mengambil masa panjang 
untuk ditamatkan seperti dalam revolusi Indonesia adalah 
sesuatu yang langka. Sudah tentu kedua-dua belah pihak 
memerlukan taktik dan strategi yang betul dan sesuai dalam 
menghadapi pihak lawan. Pihak Republik Indonesia melancarkan 
aksi gerilanya dan tentunya pihak Belanda menyambutnya 
dengan aksi anti-gerila. Salah satu taktik yang digunakan dalam 
aksi gerila dan anti-gerila ialah perang syaraf. Penggunaan 
taktik perang syarat tentunya memiliki keunikan yang 
tersendiri terutama dalam konteks operasionalnya. Operasi- 
operasi secara fizikal yang meliputi kontak senjata atau 
pertempuran merupakan faktor utama dalam mana-mana 
perang. Lantaran kelazimannya maka faktor tersebut tidak 
menjadi pokok perbahasan utama dalam buku ini. Sebaliknya 
dalam masa yang sama ada juga faktor minor yang justru 
dilihat sebagai perkara penting dan utama serta menentukan 
jalannya perang gerila serta tidak patut diabaikan iaitu perang 
saraf. Lalu apakah bentuk perang saraf dalam aksi gerila dan 
anti-gerila dalam peristiwa revolusi Indonesia? Bagaimana 
ianya dilaksanakan serta apakah kesarinya kepada kedua-dua 
belah pihak? Jadi buku ini akan membawa pembaca ke alam 
perang saraf dalam tindakan gerila dan anti-gerila dalam peristiwa 
revolusi Indonesia terutamanya antara 1948-1949 di Jawa 
Tengah.

vii

Peristiwa perang kemerdekaan Indonesia atau lebih dikenali sebagai 
revolusi Indonesia bukanlah sebuah peristiwa usang untuk diabadikan 
di dalam lipatan sejarah bangsanya. Semakin banyak kajian yang 
dilakukan menjadikan hasilnya semakin menarik. Keterbatasan 
sumber bertulis untuk meneliti zaman ini agak meruncing. Hal ini 
kerana sumber arkib yang melibatkan jangka masa pada zaman perang 
bahan bertulis amat kurang berbanding dengan zaman sebelumnya 
iaitu zaman penjajahan Belanda atau zaman sesudah merdeka. Jika 
dibandingkan jumlah arkib atau sumber sejarah tertulis antara zaman 
revolusi dan dengan zaman sebelumnya iaitu zaman penjajahan 
Belanda dan zaman sesudah merdeka, maka jelaslah terlalu jauh beza 
jumlahnya. 

Timbunan bahan arkib daripada pelbagai kementerian dalam tempoh 
lima tahun sesudah merdeka dapat dilihat dengan banyaknya. 
Sedangkan lima tahun semasa zaman revolusi agak sukar menemukan 
timbunan arkib sebanyak itu. Walaupun begitu, jumlahnya tetap 
ada, namun tidaklah banyak. Kekurangan sumber bertulis ini boleh 
menyebabkan hasil tulisan sejarah pada zaman ini menjadi tidak 
lengkap. Maka, dalam hal ini, biasanya bagi melengkapkan sesebuah 
kajian penggunaan sumber temu bual adalah penampung kekurangan 
sumber bertulis yang paling penting. Tanpanya banyaklah lompongan 
di sana sini akan terlihat. Biasanya apabila membincangkan mengenai 
temu bual, maka pengkaji biasanya akan berpacu dengan masa. Hal ini 
demikian kerana si pelaku sejarah tidak akan dapat menunggu lama 
dik kerana dimamah usia.

Dalam keadaan usia peristiwa revolusi Indonesia yang semakin tua, 
maka sudah tentulah usaha untuk menemu bual para pelakunya menjadi 
semakin langka dan jumlah pelakunya semakin nadir. Selain daripada 

PRAKATA

disebabkan kebanyakan daripada mereka sudah pergi menemui Illahi, 
kepada yang tinggal pula semakin dibelenggu dengan pelbagai penyakit 
yang biasa dihadapi oleh warga emas. Mereka yang berumur panjang 
ada yang menghadapi masalah pendengaran, masalah penglihatan dan 
paling merisaukan ialah masalah ingatan atau memori. Dalam temu 
bual, daya ingatan adalah sandaran yang paling penting. Jika responden 
mengalami masalah daya ingat, maka tentulah kredibiliti data dan fakta 
yang diberikannya boleh dipersoalkan. Biasanya jika semakin berusia 
seseorang responden, maka potensi untuk pemikiran dan daya ingatan 
mereka semakin berkurangan dan celaru adalah besar. Sedangkan 
memori mereka penting kerana penuh dengan aneka warna dan rupa 
bentuk baik mengenai hasil tindakan mereka sendiri mahupun hasil 
pengamatan mereka terhadap segala peristiwa pada ketika itu. 

Dalam rangka untuk merakamkan pengalaman para pelaku sejarah 
itulah, maka tulisan ini diabadikan. Walaupun sumbangan mereka 
dalam teks ini bukanlah majoriti berdasarkan kepada temu bual, 
tetapi tetap signifikan terhadap buku ini. Walaupun jumlah mereka 
yang ditemu bual tidaklah begitu ramai, tetapi mereka adalah antara 
pelaku penting pada ketika itu. Mereka terdiri daripada para pembuat 
dasar, pelaksana mahupun pemerhati kepada kejadian dalam revolusi 
tersebut.

Temu bual ini telah dibuat pada awal 1990˗an yang pada awalnya hanya 
disasarkan sebagai sebuah tulisan projek tahun akhir sebuah pengajian 
peringkat Sarjana Muda sahaja.  Banyak maklumat diperolehi daripada 
temu bual tersebut. Sehingga pada satu masa, timbul kesedaran untuk 
menjadikannya dalam bentuk buku supaya dapat ditatap oleh lebih ramai 
lagi peminat sejarah khususnya sejarah zaman revolusi di Indonesia. 
Berdasarkan tujuan tersebut, maka banyaklah penambahabaikan telah 
dilakukan sehingga buku ini berjaya diterbitkan.

Dalam usaha menghasilkan tulisan ini, banyak pihak yang menyumbang 
tenaga dan buah fikiran sehingga tidak dapat kami sebutkan satu 
persatu. Antara nama penting yang dihadirkan dalam buku ini ialah 
Jeneral TNI (Tentera Nasional Indonesia) (B) Sumitro, Leftenan 
Jeneral TNI (B) GPH Djatikusumo, Leftenan Jeneral TNI (B) Purbo 

Pengenalan

Perang gerila seperti juga dengan bentuk peperangan lainnya bukanlah 
satu fenomena baharu dalam sejarah dunia baik zaman kuno, klasik 
mahupun moden. Malahan, dikatakan bahawa usia perang gerila adalah 
sama tua dengan sejarah perang itu sendiri. Bangsa Eropah dan Amerika 
belajar kaedah˗kaedah perang gerila daripada suku˗suku Indian di 
benua Amerika [Lihat bahagian pengantar Roger Hilman dalam Vo 
Nguyen Giap, 1962: xii]. Mereka kemudiannya mengenal perlakuan 
perang gerila ini sebagai bentuk aksi atau tindakan sekelompok tentera 
regular dalam jumlah kecil yang melancarkan operasi menganggu, 
melelah/meletih dan kadang kala menghancurkan kekuatan musuh 
yang dalam perkiraan secara taktik ketenteraan adalah sukar untuk 
dihancurkan. Kesukaran ini tentunya disebabkan kerana ketiadaan 
keseimbangan dari segi kekuatan.

Terdapat pelbagai istilah yang digunakan oleh para pakar apabila 
merujuk kepada bentuk perang yang seperti ini. Selain daripada disebut 
sebagai perang gerila (guerilla warfare), disebut juga sebagai insurgency 
operations, perang partisan (partisan warfare), operasi paratentera 
(para˗military operations), internalwar, perang irregular (irregular 
warfare) dan perang revolusioner (revolutionary warfare). Kesemua 
istilah yang dibincangkan di atas adalah menjurus kepada maksud 
perang gerila. Maka, dalam buku ini istilah ‘perang gerila’ digunakan 
dengan mengambil kira apa yang dikatakan oleh Arthur Campbell:

Perang gerila adalah nama asal yang diberikan kepada 
bentuk dasar daripada aktiviti tentera ini. Bangsa Sepanyol 
adalah yang pertama mengembangkan pertempuran ini 

BAB I

PENDAHULUAN

Pendahuluan

Sebaik sahaja selesai Perang Dunia II, setelah Jepun menyerah kalah, 
maka telah diaturkan kemasukan semula tentera Belanda dengan 
dibantu oleh pasukan tentera Berikat ke Indonesia khususnya ke 
Pulau Jawa. Kawasan ini menjadi tumpuan kerana di Pulau Jawalah 
terletaknya pusat pentadbiran Belanda sebelum kalah kepada pasukan 
Jepun pada Mac 1942. Pulau Jawa jugalah yang menjadi penyumbang 
terbesar ekonomi selama penjajahan Belanda. Dengan demikian tidak 
hairanlah jika pilihan utama dan pertama yang mahu diambil semula 
oleh Belanda adalah Pulau Jawa.

Kemasukan semula Belanda ke Indonesia ini tentunya mendapat 
tentangan daripada pihak Indonesia. Ini kerana sebaik sahaja Jepun 
mengumumkan bahawa mereka menyerah kalah dalam Perang 
Dunia II kepada tentera Berikat, setelah Hiroshima dan Nagasaki 
masing˗masingnya dibom dengan bom atom pada 6 dan 9 Ogos 1945, 
pihak Jepun menyerah kalah pada 14 Ogos 1945 dan menandatangani 
dokumen menyerah kalah pada 2 September 1945. Berikutan daripada 
menyerahnya Jepun dalam Perang Dunia II, maka pihak Republik 
Indonesia mengisytiharkan kemerdekaan negara Republik Indonesia 
pada 17 Ogos 1945. Serentak dengan itu, berdirilah pelbagai pasukan 
yang berunsur ketenteraan di wilayah Republik Indonesia. Sebahagian 
besar daripada mereka adalah bekas anggota PETA (Tentera Pembela 
Tanah Air) yang dilatih oleh Jepun bagi digunakan dalam kempen 
perang Asia Timur Rayanya. Tetapi malangnya pasukan PETA ini tidak 
sempat digunakan, sebaliknya Jepun telah menyerah kalah setelah bom 
atom digugurkan di Hiroshina dan Nagasaki oleh Amerika. Selain 

BAB II

KEADAAN MEDAN DI JAWA TENGAH 
BAHAGIAN BARAT SEBELUM AKSI TENTERA 

BELANDA II

It is impossible to use modern weapons against guerilla systems; 
a difficult system of people’s war. The first phase must be an 
indirect war in the form of intelligence on the enemy’s social, 
economic, cultural and political systems and its diverse aspects 
of life. It has to be understood, empowered and infiltrated.

B. H. Liddell˗Hart (1895˗1970)

Pengenalan

Dalam bab ini pembahasan terarah kepada aspek˗aspek perlaksanaan 
perang saraf secara umum. Berdasarkan keadaan di lapangan ketika 
itu ternyata selepas persetujuan Renville bahawa masyarakat di wilayah 
yang dikuasai oleh Republik Indonesia memberikan tindak balas positif 
terhadap Belanda sebagai akibat daripada usaha˗usaha pendekatan 
psikologis dalam perang saraf mereka terhadap rakyat Indonesia 
terutamanya dalam fasa˗fasa awal Aksi Tentera Belanda II.

Pertempuran Dalam Aksi Tentera Belanda II

Pada 19 Disember 1948 Belanda melancarkan aksinya yang kedua 
dalam Perang Kemerdekaan Republik Indonesia. Aksinya yang kedua 
ini kemudiannya lebih popular dipanggil Aksi Tentera Belanda II. 
Walaupun gerakan operasi tentera Belanda berlangsung hampir serentak 
di beberapa daerah dalam wilayah Republik Indonesia berdasarkan 
Persetujuan Renville, namun demikian tujuan utama daripada Aksi 

BAB III

TINDAKAN GERILA DAN ANTI˗GERILA 
DALAM AKSI TENTERA BELANDA II

Pengenalan

Dalam bab ini khusus membincangkan tentang taktik gerila dan 
anti˗gerila selama Aksi Tentera Belanda II serta kaedah˗kaedah 
pelaksanaannya. Penekanan kepada kaedah dan pelaksanaan perang 
ini dalam sistem sosial dan ekonomi serta perang saraf diberikan 
pada peringkat ini. Satu analisis umum berkaitan isu ini dibuat bagi 
menjelaskan tindakan gerila dan anti˗gerila kedua˗dua belah pihak.

Perang Saraf Dalam Sistem Sosial

Operasi psikologi sebagai sebahagian daripada perang saraf Belanda 
terhadap rakyat di wilayah Republik Indonesia dapat dikatakan 
memperoleh beberapa ‘kemudahan’. Pertama Instruksi Pimpinan 
Pertahanan Rakyat yang dikeluarkan oleh para pamong praja 
(pemerintah/kerajaan tempatan) di beberapa daerah menyebut 
tentang pembentukan susunan teritorial [KemPert., Pamong Praja, 
1948]. Pembentukan yang dimaksudkan ialah untuk menciptakan 
sistem terpadu daripada penguasa dan rakyat bagi menghalang 
(antisipasi) propaganda dalam perang saraf pihak Belanda serta 
segala unsur dan sokongan terhadapnya. Semua arahan tersebut telah 
dikeluarkan sebelum pihak Belanda melancarkan Aksi Tentera Belanda 
II. Kenyataannya di lapangan menunjukkan bahawa pemerintahan 
teritorial˗awam dan tentera (TNI) harus mengungsi keluar dari 
kota˗kota yang diduduki oleh pihak Belanda. Dengan kata lain, 
melalui situasi tersebut terbukalah kesempatan bagi pihak Belanda 
untuk melaksanakan perang syarafnya dalam keadaan hampir tanpa 
sebarang gangguan dan hambatan daripada pihak lawan.

BAB IV

PERANG SARAF DALAM TINDAKAN GERILA 
DAN ANTI˗GERILA

Dalam Aksi Tentera Belanda I mahupun Aksi Tentera Belanda II 
atau sesetengah pihak menamakannya sebagai Perang Kemerdekaan 
Indonesia I dan II, aksi˗aksi gerilanya menjadi ciri khas sistem perang 
yang diselenggarakan oleh rakyat Indonesia. Perang ini jelas daripada 
rakyat, oleh rakyat dan untuk rakyat. Fakta˗fakta ini jelas bersandarkan 
kepada sistem pertahanan rakyat semesta yang diterapkan dalam 
menghadapi pihak lawan. Sistem Pertahanan Rakyat Semesta adalah 
sebagai strategik penyelenggaraan daripada Perang inkonvensional 
APRI. Jelas dalam perang ini tugas˗tugas pertahanan tidak hanya 
dilakukan oleh kekuatan pihak tentera untuk tugas˗tugas semacam itu, 
tetapi juga oleh rakyat. Dalam kenyataannya rakyat adalah asas atau 
fondasi kepada angkatan perang model tentera rakyat (people’s forces) gaya 
Indonesia. Rakyat mempunyai peranan yang dominan di dalamnya. 
Rakyat dalam hal ini bukan hanya menjadi inti dukungan moral gerila 
kepada pihak tentera secara psikologi tetapi juga turut terlibat secara 
dominan dalam perang secara fizikal termasuk mengangkat senjata. 
Mereka juga sama ada disedari  atau tidak, turut dilibatsama dalam 
perang saraf baik dalam konteks perang gerila mahupun anti˗gerila.

Jika dilihat dari sudut terminologi, istilah gerilawan di dalam buku 
ini dalam konteks aksi gerila di Indonesia nampak terkeluar daripada 
maksud gerilawan itu sendiri. Jika dibandingkan dengan pernyataan 
Jeneral TNI (B) Sumitro, bahawa gerilawan TNI tidak menunjukkan 
ciri˗ciri sebagai gerilawan sebenar. Pada prinsipnya, setidak˗tidaknya 
berlaku di Indonesia bahawa gerilawan bukanlah sosok˗sosok 
yang berorientasi kepada organisasi tentera konvensional, seperti 
pembahagian unit˗unit personel dalam devision, brigade, rejimen, 
batalion, kompeni atau platon. Secara luas sikap gerila˗isme lahir 

BAB V

KESIMPULAN

